
అంతట నల శంఖణావనీంద్రుండు

సంతోషవిస్మయశంక లుప్పొంగఁ 1700

దన యెదుటనె వచ్చి దయమీర నిల్చు

వనజలోచను శ్రీనివాసు నీక్షించి

యానందబాష్పము లలర మేనెల్ల

పూనినపులకముల్ పొలుపొంద భీతి

వడకుచు సంభ్రమవార్థిలోఁ దేలి

కడఁగి యంతట వివేకము సంభవిల్ల

నరసి యీశ్వరు డంచు నలరి సాష్టాంగ

మెఱఁగు లేచు జొహారు లిడు ప్రదక్షిణము

దిరుగుఁ బేర్కొనుచు నర్తించు హసించు

పరువడి ద్రొక్కు నిబ్బరమున మ్రొక్కు 
1710

సొలయు నిల్చును చక్కఁజూచు నుతించు

తలచుక నిష్టముల్ తడవి యర్థించు

నిటుల భ్రాంతునిమాడ్కి నెసగు నారాజుఁ

జటులకరుణఁ జూచి జనపాల! నీకు

నేది వాంఛిత మది యిపుడె యియ్యంగఁ

గాదె వచ్చితి మదిఁ గలవెల్ల నడుగు

మనుచు శ్రీవల్లభుఁ డాన తిచ్చుటయు

జనవల్లభుఁడు చాల సంతోష మొంది

శ్రీవల్లభ! ముకుంద! శేషశైలేశ!

నీ వెఱుంగని దేమి నే విన్నవింతు 
1720

నీ వొసంగినయట్టి నిజరాజ్య మెల్ల

భూవరుల్ గుమిగూడి పొదివి చేకొనిరి

